
GEHIGARRIA

Uztailak 4, ortziralea
23:00etan La Txama taldearen ema-
naldia plazan. Ondoren DJ Infernu.

Uztailak 5, larunbata
16:30ean Benito Taintaren omenez-
ko II. pilota txapelketaren finalak udal 
pilotalekuan, Arkupe Pilotazaleen 
Elkarteak antolatuta. 22:00etan Mu-
xutruk taldearen emanaldia plazan. 
Ondotik DJ Endara.

Uztailak 6, igandea
Bezpera Eguna
10:30ean Lesakako Erraldoi eta Bu-
ruhandien konpartsaren kalejira Le-
sakako Gaitariekin. 11:00etan Lesa-
kako Txistulari, Lesakako Soinulari 
eta Lesaka Trikitixa Taldearen kaleji-
rak. 12:00etan Herriko Etxetik piztu-
ko den altxaferoaren eztandak ema-
nen die hasiera bestei. 12:15ean 
Elutxa Txarangak eta haur ttikien 
danborradak girotuko dituzte karri-
kak. 17:30ean Tantirumairu Euskal 
Folklore Taldearen dantza erakustal-
dia udal pilotalekuan. 20:00etan 
altxaferoa bota ondotik danborrada 
nagusia abiatuko da, Lesakako Erral-
doi eta Buruhandien konpartsa, Le-
sakako Banda eta guzti, herri erdigu-

netik itzulia emanez. 23:00etan 
Akerbeltz taldearen emanaldia plazan.

Uztailak 7, astelehena
Fermin Donearen Eguna
08:30ean Ezpata dantzarien meza 
isila. Joan-etorria Txistulari taldearen 
laguntzaz eginen da. 10:30ean Udal-
batza bertze agintariekin, Ezpata 
dantzari eta Musika Bandarekin ba-
tera, herriko ikurrak aitzinean dituz-
tela, abiatuko dira Herriko Etxetik 
elizara, Mezara. Bertan, Lesakako 
Abesbatzak parte hartuko du. Meza 
ondotik, Fermin Zaindariaren irudia-
rekin prozesioa eginen da. Ondotik, 
Udalbatza, lehen aipatutakoekin, da 
Eskolttikira jaitsiko da, Zubigainekoa 
dantza ikustera. Ondotik, Bandera-
-arbola doinuari dagokion ikurrin-
-agurra zubi gainean. Dantza bera 
Plaza Zaharrean, ikurra Herriko Etxe-
ra igan aitzinean.  18:00etan Bezpe-
rak; Elizara joan-etorria. Bezperetan, 
Lesakako Abesbatzak kantatuko du. 
Ondotik, plazan, herriko dantzariek 
Zantzomonona, Esku dantza, Aurres-
kua eta Jota eta Porrusalda dantza-
tuko dituzte. 19:00etan Plaza Zaha-
rrean, bertso saioa, Arrano Elkarteak 
antolatua. Bertsolariak: Ekhiñe Za-

piainen agindupean: Maialen Lujan-
bio, Andoni Egaña, Nerea Ibarzabal, 
Josu Sanjurjo eta Julen Zelaieta. 
21:00etan Larrain dantza Lesakako 
Gaitariekin Plaza Zaharrean.  22:00etan 
Zezensuzkoa. Ondotik, Mogumbo 
Brass Band taldearen emanaldia.

Uztailak 8, asteartea
Peñen Eguna
08:30ean Diana Lesakako Gaitariekin.  
09:00etan Peñen gosaria. 10:00etan 
peñen danborrada Elutxa txaranga-
rekin, 12:00etan betizuak Plaza Zaha-
rrean Elutxa txarangarekin.  18:00etan 
peñen elkartzea Elutxa txarangarekin, 
peñen jaitsierarako. 20:00etan Saka-
tu Elektrotxaranga. 00:00etan. Itzal 
taldea Plaza Zaharrean.

Uztailak 9, asteazkena
Haurren Eguna
08:30ean Diana Lesakako Gaitariekin. 
10:30ean haur eta gurasoen danbo-
rrada. Ondotik, buruhandiak eta 
haurrentzako entzierroa. 12:00etan 
betizuak Plaza Zaharrean Elutxa txa-
rangarekin.  14:30ean Señora Bazka-
ria Azkaineko emakumeekin ahizpa-
tuta Kasinon. Xulufrinak Lesakako 
Sare Feministak antolatua. 16:00-19:00 

haur ikuskizunak Eltzeta Plazan. Egu-
raldi txarra egiten badu. Goiko fron-
toian izanen da. 17:00etan profesio-
nalen arteko esku pilota partidak 
frontoian. 19:00etan Elutxa txaranga 
karrikaz karrika. 21:00etan Larrain 
dantza plazan Lesakako Gaitariekin.  
22:00etan zezensuzkoa. Gero, Zu-
rrunbilo taldearen emanaldia.

Uztailak 10, ortzeguna
Herritarren Eguna
08:30ean Diana Lesakako Gaitariekin. 
10:30ean haurrentzako Bizitza festa 
bat da!  Ipuin musikatua Harriondoan. 
Ondotik, haurrentzako entzierroa 
Harriondotik Plazara. 11:00etan An-
dra Mari Zahar Etxeko lorategian, 
Bankako Menditarrak. Gero, Alonde-
giko arkupeetan. San Fermin Jubila-
tu eta Pentsionisten Elkarteak anto-
latua. 12:00etan betizuak plazan 
Elutxa txarangarekin. 13:45ean herri 
bazkarira kalejiran Elutxa txaranga-
rekin. 14:30ean herri bazkaria Eltze-
ta Plazan. Ondotik, musika emanal-
dia Beñat Mitxelenarekin. 18:30ean 
Txakaindik jaitsiera Zortziko doinua-
rekin. 20:30ean Oilar Beltzak musika 
taldea plazan. 00:00etan Jai-Hilak 
Elutxa txarangarekin.

Gaur egun 33 bazkide dituen Gurekin 
Zerbitzuen Elkartea izanen da aur-
tengo sanferminetako lehen suziria 
pizteko ardura hartuko duena. 2007an 
sortu zen elkartea eta, beraz, heme-
zortzi urte egin dituen urte honetan 
botako dute txupinazoa. Besta Ba-
tzordeak zituen proposamenen artean 
bozketa egin eta gero aukeratu dituz-
te. «Ilusio handiarekin hartu dugu 
altxaferoa botako genuelaren berria. 
Urteetan egindako lanaren erreko-
nozimendutzat hartzen dugu», diote 
elkarteko kideek. «Eguerdia baino 
lehenxeago goituko gara 25 bat baz-
kide eta ondotik luntx batera gonbi-

datuko gaitu udalak. Hortik aitzinera, 
espero dugu gure herriko bestez dis-
frutatzea».

Bestak bakoitzak bere modura
Hainbertze zerbitzu izanik, hain arlo 
ezberdinetakoak, bestak bizitzeko 
modua ere ezberdina izaten dute, 
«zerbitzu eta denda batzuk, aitzine-
tik aritzen gara batez ere  lanean eta 
ostalariak, aldiz, egun horietan izaten 
dute lan gogorrena». Arlo ugarietakoak 
izan arren, badira urte osoan elka-
rrekin egiten dituzten ekintzak ere: 
«Urtero saiatzen gara bezeroaren 
fideltasuna saritzeko ekintzaren bat 

«Lesaka bizirik nahi 
badugu zerbitzuak 
izatea beharrezkoa da»
GUREKIN ZERBITZUEN ELKARTEAK TXUPINAZOA PIZTUKO DU

egiten. Zozketak, tonbola…aurten 
Scape Room bat antolatu genuen gure 
komertzioetan barna.  Udaberrian 
Gurekin eguna, gure postuak paratuz, 
musika karrikak alaitzen eta plazan 
antzerki ikuskizun batekin. Urte bu-
kaeran, eguberrietako azoka antola-
tuko dugu aurten ere». 
Beti erran ohi da kontsumo ohiturak 
aldatzen ari direla, merkataritza gune 
handietan edo Internet bidez eros-
teko joera gero eta handiagoa dela… 
Elkarteko kideek diotenez, «erosteko 
ohiturak aldatu direla konstziente 
gara eta saiatzen gara ahal dugun 
neurrian gaur egungo modu berrie-
tara egokitzen. Uste dugu kontzien-
tzia eta ardura puntu bat baduela».
Ardura horren erakusgarri, Zerbitzuen 
Elkartearekin elkarlanean hirugarren 
sektorearen inguruko lanketa egiten 
ari da Lesakako Herriko Etxea, Hiru-
garren Sektoreko Mahaia ere elkartzen 
da: «Bai, bilera batzuk egin ditugu 
eta proiektu bat martxan paratu ere, 
udalarekin batera. Errelebo genera-
zionala, ekintzailetza eta bezeroen-

gana hurbiltzeko tresnak sortzea izan 
ditugu helburu»

Zakozahar berdearen bila
Udaberri partean egin den Zakozahar 
Berdearen bila kanpainak ere ikus-
mina piztu du. «Lesakako Udalak 
‘Fundación Emplea’ kontratatu du. 
Hirugarren sektoreko mahaian saio 
batzuk egin genituen, gure kezkak, 
beharrak, kontsumo motak eta Le-
sakak dituen beharrak aztertzeko arlo 
honetan. Beka moduko batzuk sortu 
dituzte eta Zakozahar Berdearen bila 
kanpaina, lan hau burutuko zuten 
hautagaiak lortzeko egin zen. Hari 
hori jarraituz, hiru gaztek (Izaro Ipa-
rragirre, Julia Artieda eta Ekaitz Ber-
tiz) hagitz lan ikusgarria egin dute, 
proposamen errealekin. Bideoa ikus-
gai dago», aipatu digute. Herrian 
hamasei lokal huts ere identifikatu 
dituzte eta horietako hirutan negozio 
proposamenak egin dituzte.  «Aitzi-
nera eramateko modukoak direla uste 
dugu, nahiko modu errealean egin 
dute proposamena. Ea animatzen 
den norbait pausua ematera!», adie-
razi dute elkarteko kideek.

Lesakako hirugarren sektorearen 
etorkizunari buruz galdetuta, berriz, 
«denon esku dago etorkizuna» eran-
tzun digute,«Lesaka bizirik manten-
du nahi badugu, zerbitzuak izatea 
beharrezkoa da. Zerbitzuak manten-
tzeko, bertan erosi eta kontsumitu 
behar da eta hori denon ardura da. 
Espero dugu gauden zerbitzuak man-
tentzea eta pertsona ekintzaileak gure 
herrian zerbitzu bat ematera ausar-
tzea». Azken finean, herriko bezeroak 
izatea funtsezkoa da Gurekin Zerbi-
tzuen Elkartearentzat, elkartearen 
muralak dioen bezala: Komertzio 
ttikia, zuk egiten duzu haundi… «Nos-
ki, batak bertzearen beharra du», 
erran digute bukatzeko.

AITOR AROTZENA

Sanferminetako programaren azal 
lehiaketa irabazi du Imanol Mesa 
Garmendiak, 20 urteko lesakarrak. 
Arte graduko bigarren maila ikasten 
ari da Bilbon eta lehiaketara aurkez-
ten den bigarren aldia da, «joan den 
urtean kartela bakarrik aurkeztu nuen 
eta aurten azal lehiaketan bakarrik 
parte hartu dut. Egia erranda ez nuen 
irabazterik espero, aurkeztu gabe ez 
gelditzeagatik aurkeztu dut aurten, 
inolako esperantzarik gabe».

Margolan digitala
«Ezpata dantzarien arroparen kolo-
reetan oinarritzen den margolan 
digital» gisara definitzen du berak 
aurkeztutako Kruzik lana. «Pertsona 
irudikatu gabe jantzien, eta hauen 
koloreen mugimendua kruzeak egi-

terakoan nola den irudikatzen saiatuz. 
Ezpata dantzaria da Lesakako san-
ferminetako folklorearen ikur esan-
guratsuena, egia da gehienetan ez-
pata dantzariak protagonista izaten 
ditugula kartel eta azal lehiaketan, 
horregatik, iaz arratsaldeko dantzarien 
kartela aurkeztu nuen, bigarren pla-
no batean gelditzen diren dantzariei 
protagonismoa emateko. Aurten, 
aldiz, janzkera erdigunean paratzen 
saiatu naiz». Tantirumairu Euskal 
Folklore taldeko dantzari ere bada 
eta aipatu digunez, «ttikitatik ikasi 
dugu gure jantziek dantzan duten 
garrantzia. Hau dantzatzen ez duten 
baina josten eta arropak prestatzen 
ibiltzen diren emakumeen lanari 
esker lortu da. Hauei esker erraten 
ahal dugulako Lesakan hau aunitz 
zaintzen dugula, dantza taldearen 
eragina sanferminetatik olentzero 
eguneko lehiaketara hedatzen dela-
ko, eta nabaria da». Berari ere gusta-
tuko litzaioke ezpata dantzari atera-
tzea San Fermin egunean, «edozein 
lesakarrentzat ttikitatik izan duen 
ilusioa dela erranen nuke eta dan-
tzaria izateak hori areagotzen du».

Urteko aste politena
Sanferminetakoa urteko aste polite-
na da Imanol Mesarentzat, «jaio nin-
tzenetik xuri gorriz jantzi naute eta 
jantziko naiz urte luzez seguraski. 6a 
da gehien gustatzen zaidan egu-

«Dantzarien janzkera 
erdigunean paratzen 
saiatu naiz aurten»
IMANOL MESA GARMENDIA AZAL LEHIAKETAREN IRABAZLEA

AITOR AROTZENA

na, herritarren painulua jartzeko 
gogoak goizean, danborren hotsa 
arratsaldean, besta, gosaldu eta ez-
pata dantzariak elizara igotzen ikus-
tea ondotik... Zerbait hobetzekotan, 
herritar batzuen parte hartzea izanen 
zen, txosnak antolatzen, bazkariak…».
Irrintzi peñako kide da eta «6arekin 
batera, 8a egun politenetakoa da 
niretzat. Goizean peñen danborra-
darekin hasten dut eguna, gero pla-
zako balkoitan txaranga aditu eta 
bazkaltzera joaten gara. Arratsaldean 
peñen bajadarekin, eguraldiak lagun-
tzen badu, pixka bat busti eta besta 
egitera». Uztailaren 11n egun bateko 
atseden hartuko du, baina 12an eta 
13an berriz ere txuriz jantzi eta Iruñean 
izanen da, «Fifi ta Fefa gisa pintxatzen, 
12an Monton tabernan eta 13an He-
rri Sanferminetako txosnagunean».

Fifi ta Fefako Fefa
Izan ere, Fifi ta Fefa DJ bikoteko Fefa 
ere bada Imanol Mesa (Unax Ordoki 
da Fifi). Izen berezi horren gibelean, 
nolabaiteko omenaldi bat ere bada: 
«Bai, gu bion amatxiren goitizenak 
dira Fifi ta Fefa, Serafina Mazizior Fifi 
eta Josefa Tapia Fefa. Ez ditugu guk 
asmatu, herri guztiak deitzen ditu 
Fifina eta Fefa goitizenez, eta izenak 
antzekoak zirenez hau aukeratu ge-
nuen oraindik pintxatzen hasteko 
esperantzarik gabe ginenean». Fefak 
erran digunez, «denetik jartzen dugu 
giroaren eta orduaren arabera, batez 
ere gu besta egiten bagina jarriko 

genukeena. Euskal herriko panorama 
musikaleko artistak jartzen saiatzen 
gara gehienbat baina ez dizkiogu 
ateak ixten bertze erritmoei, gauden 
lekuko adin tarteari ere erreparatzen 
diogu aukeraketa egiteko orduan». 
Euskal Herriko txoko aunitzetan ibi-
lia dira dagoeneko, «Agurainen, Laz-
kaon, Gaintzan, Bilbon, Lezon, Baz-
tanen, Leitzan... eta aitzinetik dato-
zenak, Usurbil, Zarautz, Iruñea, As-
teasu, Gasteiz…». Horien artean bat 
aukeratu beharko balu «lehendabi-
zikoa» izanen zen, «Baztango gazte-
txeak egin zigun harreragatik, etxean 
bezala sentitu ginen. Lehen lerro 
guztia gure kamixetez betea zegoen, 
lagunek sorpresa gisa egin zizkigu-
tenak, hagitz polita izan zen». Eta non 
gustatuko litzaiekeen musika jartzea? 
«Edozein dela lekua gustura egoten 
gara, baina aukeratu ahal banu Gaz-
teon Eskutik edo 40 Minutu Rock edo 
horrelako topaketaren batean adibi-
dez».

Duela hogei urte sortu zuten Ziharka 
peña. Ordura arte, «kuadrillako jen-
de gehiena, gurasoen peñako bluse-
kin edo peñarik gabe ibiltzen ginen 
eta gurea sortzeko aukeraz solasean 
hasi ginen. Lehenengo urtetan, kua-
drillakoek bakarrik osatzen genuen. 
Gerora, jende berria sartzen joan da 
eta kopurua nahiko hazi da gaur egun», 
aipatu digu Jon Alberro peñako kideak. 
Denen gustuko izena lortzea ere ez 
zen lan erraza izan: «Jendeak propo-
samenak botatzen zituen eta bozke-
ta egin genuen azkenean. Badakizu, 
horrelakoetan ideia on bat ateratze-
rako hamaika tontakeria erraten ziren 
eta bere denbora eman zigun izen 
egokia lortzeak». Ziharka izenarekin, 
«batetik, ezpata dantzarien dantzari 
keinu bat egin nahi genion eta ber-

tzetik, besta giroan aunitz ibiltzen 
ginelako eta, behin baino gehiagotan, 
nahiko lanekin ziharka joaten gine-
lako etxera… (kar-kar)».

Besta egiteko moduan aldaketak
Hasieran, kuadrillako 35 bat gaztek 
osatu zuten peña, «baina urteak ai-
tzinera, bikoteak eta seme-alabak 
gehitzen joan dira eta orain 4-5 urte, 
Lesakako bertze gazte kuadrilla bat 
ere hasi zen gurekin ibiltzen. Beraz, 
guztira 75-80 bat izanen gara». Urteen 
poderioz, nola ez, besta egiteko mo-
dua ere aldatu zaie Ziharkakoei: «Nahiz 
eta oraindik ere ilusioz hartzen ditu-
gun, hasi ginenean 16-18 urte genituen 
eta normala den bezala, orain baino 
indar handiagoarekin hartzen genituen 
sanferminak. Orain, bertze zeregin 

«Lehen gauez gehiago 
ibiltzen ginen eta orain 
egunez, batzuk…»
ZIHARKA PEÑA 20. URTEURRENA OSPATZEN ARI DA URTE OSOAN

UTZITAKOA

batzuk daude (familia, lana…) eta 
zaila da 18 urtetako erritmo berdina 
izatea. Hala ere, egia da peñako kide 
guztientzat sanferminak hagitz ga-
rrantzitsuak direla eta egun hauetan 
elkartu eta giro onean egoteko gogoz 
egoten gara», aipatu digu Alberrok. 
«Ezin dira 18 urterekin genituen eran-
tzukizunak eta gaur egun ditugunak 
alderatu –dio– eta horrek besta egi-
teko modua baldintzatzen du. Lehen 
gauez gehiago ibiltzen ginen eta orain, 
egunez gehiago egotea tokatzen zai-
gu, batzuri bai behinik behin (kar-kar)».

Urte osoan urteurrena ospatzen
Hogeigarren urteurrenaren harira, 
urte osoan egiten ari dira ekintzak 
eta sanferminetarako deus zehatzik 
antolatu ez badute ere, «garrantzi-
tsuena, jendea gauzak antolatzeko 
eta parte hartzeko gogoz dagoela da 
eta beraz, dudarik gabe, ekitaldi gehia-
go izanen ditugu aurten». Peña han-
dia izaki, bakoitzak besta egiteko bere 
modua du, baina peñen egunaz gain, 
bezperan ere beraientzat ekitaldi 
berezia izaten dute. «Peñen eguna 
handiena da guretzat eta bazkariaz 
gain, egun osoan ibiltzen gara buel-

taka. Gosaria egiten dugu soziedadean 
eta akordeoilari bat etortzen da ur-
tero gurekin gosaritik hasi eta arra-
tsera arte. Baina uztailaren 6a ere 
hagitz polita eta berezia izaten da 
guretzat. Goiz goizetik, gure kuadri-
llakoa zen Lander Arriolaren omenez 
paratutako zuhaitzera joaten gara eta 
lore sorta bat eta, painulu gorria pa-
ratu ondotik, gosaltzera jausten gara 
herrira. Txupinazoa ikusi eta bazka-
ria prestatzen dugu elkartean. On-
dotik, kuadrillako “txarangak” lagun-
duta, poteo musikatua egiten dugu 
danborrada hasi arte». 
Irrintzi eta Kalaxka peña historikoen 
arteko “ribalidadea” ezaguna da, bai-
na XXI. mende hasieran, garaitsu 
berean, sortutako peñen artean ere 
izaten dituzte beraien lehia umore-
tsuak. «Badago bai! –aipatu digu Al-
berrok–, gure urte berean (seguruenik 
gure ideia aditu ondotik…kar-kar) 
bertze peña batzuk ere sortu zituzten. 
Erretiradi peñarekin beti izan dugu 
haiekin halako pike sano bat eta ka-
sualitatea edo ez, beraiek ere aurten 
20 urte egiten dituzte, baita Altxadi 
peñak ere. Beraz, zorionak beraiei 
ere eta ongi pasa sanferminak!». 

Uztailak 17,
Ortzeguna
16:30ean herri kirolak eta haur jokoak. 
17:30ean emakumezkoen frontenis 
txapelketako finala. 18:30ean gazteen 
arteko esku pilota partidua. 20:00etan  
txupinazoa. Ondotik, Mendaur tri-
kitixa eta pandero eskolakoekin ka-
lejira. 21:00etan zopak herriko osta-
tuan eta afaria Altxunean. 00:00eta-
tik 04:00etara J&J Djak.

Uztailak 18,
0rtziralea
09:00etan dianak herriko txistularie-
kin. 11:00etatik 14:00etara eta 
16:00etatik 18:00etara puzgarriak.  
14:00etan haurren bazkaria plazan 
17:00etan mus txapelketa. 18:00etan 

txokolatea. 19:00etatik 21:00etara 
Xaiborrekin disko festa. 21:00etan 
paella jatea. 00:00etatik 03:30era 
Balantza erromeria taldea.

Uztailak 19,
Larunbata
09:00etan diana herriko txistulariekin. 
10:00etan plater tiroketa. 12:30ean 
pilota partidua Iturengo plazan: Be-
reau eta Urrozola, Xala eta Santesta-
banen aurka. 14:30ean herri bazkaria 
Santamariako cateringarekin. Baz-
kalondoan bingoa. 18:00etatik 
21:00etara Joselontxos txarangarekin 
herriari buelta. 20:30etik 22:00etara 
Itzal erromeria taldea. 22:00etan xin-
gar eta xolomo jatea guraso elkartea-
ren eskutik. 00:30etik 03:00etara Itzal 
erromeria taldea. 03:00etatik aurrera, 
gazteen eskutik, Endara Dja txosnan. 

Uztailak 20,
Igandea
09:00etan diana herriko txistularien 
eskutik. 11:00etan meza. 11:30ean 
herriko gaztetxoen pilota partiduak. 
12:30ean Izeta eta Ostolaza harri 
eskolen arteko desafioa. Ondotik, 
toka plazan. 18:00etan herriko dan-
tza taldearen erakustaldia. 19:30ean 
mariatxiak Chuchin Ibañezen esku-
tik. Ondotik, Xolomo eta xingar jatea. 
Gaixoa ni.

«Saltsa polita sortzen 
da larunbateko bazkal 
ondoko itzulian»
HAIZEA AIOROA APEZTEGIA ITURENGO GAZTEA

Iturengo 23 urteko neska gaztea da 
Haizea Aioroa Apeztegia: «alaia, 
saltsera eta beti laguntzeko prest 
dagoena». Ongi daki ardi galdua 
atzeman daitekeela, baina aldi galdua 
ez eta horregatik «bizitzako une guztiak 
ahalik eta gehien disfrutatzeko gogoa» 
duela azpimarratu du. Hala, amets 
egiten hasita eskaera argia egiten du: 
«bizitza osasuntsu bat izan ta bizitzak 
ematen dizkidan momentu guztiak 
ahalik eta hobekin probesteko aukera 
izatea».

Udazkenean amets egiteko eskatuta, 
bertzelakoak izanen ziren seguruenik 
aipatuko zituen kontuak. Urte sasoi 
horretan zakurrak eta eskopeta ez 
ditu urruti izaten, «ehiza da nire afizio 
nagusienetako bat. Basurdetan eta 
usotan aritzen naiz». Etxetik heldu 
zaio afizioa, «ttiki ttikitatik ikusi dut, 
lagunez inguratuta egoten naiz eta 
sortzen den giroa berezia da». Ehizako 
denboraldia bukatzean, berriz, zakurra 
hartu eta mendira joatea eta lagunekin 
elkartu eta planak edo besta egitea» 
ditu gustuko. 

Herrian edo herritik kanpo, «Iturenen 
ez dago aisiadirako aukera aunitzik 
eta herri ttikia denez, ahal dugun 
bezala moldatzen gara eta aunitzetan 

ondoko herrietara mugitu behar izan 
dugu». Datozen asteetan, ordea, ez 
du urrutira joan beharko ongi pasa-
tzeko. Iturengo bestak ospatuko di-
tuzte uztailaren 17tik 20ra eta inau-
teriak gogo gehiagorekin hartzen 
dituela aitortu duen arren, «herriko 
bestak beti dira bereziak».

Lau egunez bestan
Plaza giroa zein tabernakoa: «bakoi-
tza bere momentuan, biak ditut gus-
tuko». Besta soilik ez, tartean, lana 
ere egiten dute, «gazteek tzosna jar-
tzen dugu eta auzolanean, bata ber-
tzearen arrimuan errazago egiten 
dugu». Adiskide onekin orduak labur 
izaten baitira. 

Lau eguneko egitaraua prest dute 
Iturenen eta lauetan topatu du beretzat 
tokia Aioroak: «Iturengo neska gazteok 
frontenis txapelketa egiten dugu eta 
finala ortzegunean izaten da. Gero, 
txupinazoa eta eguna akitzeko zopak 
i z a t e n  d i t u g u » .  O r t z i r a l e k o 
protagonistak haurrak izaten dira, 
baina hala ere, ez dira etxean geratzen 
Aioroa eta lagunak: «gazteok gure 
artean bazkaria egiten dugu eta 
arratsean paella afaltzera atera eta 
bestarekin segitzen dugu».

Larunbatean izaten dute beretzat 
bestetako ekitaldirik bereziena dena: 
«herri bazkaria egiten dugu eta 
bazkalondoan herriari itzulia ematen 
diogu txarangarekin. Zurrakapotea 
edanez, errekaz erreka joaten gara 
freskatzen. Saltsa polita sortzen da». 
Bestetan, baina batez ere larunbatean 
izaten den herri giroa nabarmendu 
du: «Ituren herri ttikia denez, adin 
guztietako jendea elkarrekin ibiltzen 
gara bestan eta hori gauza polita da». 
Nahikoa dantza, kontu eta kanturen 
ondotik, ilunabarrean indarrak 
hartzeko pintxoak afaldu eta goizaldeko 
ordu txikiak arte bestarekin segitzen 
dute. Biharamuna, igandea, izaten 
da bestetako azken eguna eta aitortu 
du «egun lasaia» izaten dela, «hiru 
egunetako ajeari buelta eman eta 
bestei bukaera emateko».

UTZITAKOA


